
Mao John

Kahri chupe

/1 Thuacharei no chupe su bue, ea

chupe su Oramei yi akua bue, ea

chupe su Oramei sue. 2 Pfo su acharei

no Oramei yi akua bue; 3 choholi

thopfu su pfo vano praloe, ea prakolo

ticho su pfo vano mo prakolo kaliko

hoe. 4 Pfo va su kahri bue, ea kahri

su omei kava sue. 5 Kava no kozu Ie

shumava piwe, ea kozu no sudzu no

kolo motie.

6 Omei kali Oramei heno mole vue,

pfo zhu su John tie. 7 Omei thopfu

yi peno pfo vano lochichu lo koru

duno kava na shakhi su sole tto pfo

no shakhi sovue. 8 Pfo woli kava nasu

moe, ana kava na vasuno shakhi sole

tto vue. 9 Omei thopfu yi somava kapi

kava kochu su ojiphe vue.

10 Pfo no ojiphe butie, ea pfo vano

ojiphe su sopie, ana ojiphemei no pfo yi

su sulo motie. n Pfo no ala chihe vue,

ana pfo aliamei no pfo yi pfopi botie.

12 Ana pfo zhu leno lochichu lowo pfo

yi pfo kolo mei thopfu hesu pfo no

Oramei namei solo koru kokhro koko

su piwotie. 13 Pfole su oso-zhe mo-e

omei modo no moe, ana Oramei modo

leno monoloe.

14 Chupe su oso mazhilowo

zhoamazhe ea achichu no phromate

pfo ikhrumei hrule no sawo hrupie,

ea Opfo Napfoto pfolio kokhro kava

su ino mozhuwo bue.



15 John no pfo vano hibvuo pe, "Ai

no kape su hinahie, 'a thepo no kovuo

su a dzuno jie, adei teli pfo su adzu no

bue'"

16 Ea pfo zhi alichu kocho Ie

no ikhrumei no zho amazhe pile no

zhoamazhe su nelotie. 17 Adei teli ozhe

nasu Moses vano pie, ana zhoamazhe

ea achichu suoli Jisu Khrista vano

movupie. 18 Omei kali kona Oramei yi

ne khrei timo nhie. Opfo kakhe va kobu

Napfoto pfolio koli vano pfo yi su

mosupie.

John Baptist no kape ko

19 Jihudimei no Jerusalem leno

chinasokapimei ea Levi mei kameiko yi

John he molevu pfo heno anoe, "Ni

athe?"

20 Pfo no makhrimo modu no pe,

"Ai Khrista sumoe."

21 Pfole no pfo he anoe, "Suli ni

athe? Ni Elijah suwo?"

Pfo no pe, "Ai moe." "Suli ni

rachupemei wo?" Ea pfo no pe,

"Omoe."

22 Suthesu pfole no pfo he pe, "Ni

athe? lyi mole kovumei yi duno ochu

kola kali pfolo moli shie. Ni ala ni yi

duno adei tiwe?"

23 Pfo no pe, "Isaiah rachu kapeo

no kape subvuo, "Lipeo liji

somozulo tto oru leno shawo

kalei shipei na su ai koe."

24 Pharisee mei heno mole kovumei



no, 25 pfo he anoe, "Ni Khrista-a,

Elijah-e, mo-e rachupemei-e motili adei

sowo ni baptize sopiwe?"

26 John no pfole he ochu kola pie,

"Ai no baptize sopiwe; ana nile no

sukomo nile hrule alawo kobu, 27 athe

pono vukoruo, lona phirurei kotu ai no

phreipra kocho okha moe."

28 Hikhru hi John no baptize sopiwo

kobu Jordan kori chiprapo do Bethany

leno prae.

Oramei kolatu

29 Theni su Jisu no pfo hepo kokowo

su ne, ea pe, "Koleio, ojiphemei kama

pfuwo takowo Oramei kolatu su!" 30 Ai

no pfo vano kape su hina hie, 'Athe

pono kovuo su adzuno jie, adei teli

pfo su adzu no bue.' 31 Ai-e pfo yi su

sumoe; ana pfo yi su Israel namei he

mosu pilo koru duno tto ai no odzu no

baptize sopiwe."

32 Ea John no hibvuo shakhi sowe,

"Raku no makhre bvuo rache no kro

pfo piva te kolo ai no ne. 33 Ai vuzu-e

pfo yi sumoe; ana baptize sopio tto

mole kapi lona no ahe pe, 'Raku no

kro bulowo ni no kane lona suno Raku

Mothu no baptize sopile.' 34 Ea ai no

pfo yi su newotie ea Oramei Napfoto-o

su hihie tto shakhi sowe."

Jisu theta karei mei

35 Theni se John no pfo thetamei

kahei yi sawo alawo kocho chisu, 36 Jisu

no laleiwo koko su pfo no koleiwo pe,

"Oramei kolatuto su lona!"



37 Pfo no kape su thetamei kahei no

choe, ea pfohei no Jisu the phrutatie.

38 Jisu no arithu khi-e, pfohei no pfo

the phruko kowo su nelowo pfohei

he pe, "Nile no adei phowe?" Ea

pfohei no pfo he pe, "Rabbi, (Susuoli

modokapio), ni adeichi buwe?"

39 Pfo no pfohei he pe, "Tavu

koleio." Pfohei no tavu pfo no kobu

su nelotie; ea pfohei no lizho su pfo

yi akua achetie, adei teli supha chisu

chikrodzu baji padei phako kotie.

40 John no kape cholowo pfo the

phruta kotu kahei hrule su kali no

Simon Peter pinou Andrew koe. 41 Pfo

no pfo pinou Simon yi kadelo reie,

ea pfo he pe, "Ino Messiah (Suoli

Khrista tiwe) yi su kade lotie." 42 Pfo

no lona yi Jisu he sawo vupie. Jisu

no pfo yi su koleilowp pe, "Ni John

napfoto-o Simon koe. Ni yi no Cephas

(Suoli-Peter tikocho su 'Oture' kali) tto

sawole."

Jisu no Philip ea Nathanael yi kuloe

43 Theni su Jisu no Galilee le tale tto

mocho lotie. Pfo no Philip yi kade lowo

pfo he pe, "A the phrulo." Philip

su Andrew ea Peter inu Bethsaida lemei

koe. 45 Philip no Nathanael yi kade

lowo pfo he pe, "Moses no ozhe lekhi

ea rachupemei no rukhei pikowo omei

na su ino nelotie. Lona suoli Joseph

napfoto Nazereth le Jisu koe."

46 Nathanael no pe, "Nazereth leno

choho kazhi pralo suwo? Philip no pfo

he pe, 'Tavu koleio.'

47 Nathanael no pfo he tako kowd



chi Jisu no pfo yi nelowo pfo vano pe,

"Koleio, Israel mei kochuchu su, pfo

he kama kalia hoe!"

48 Nathanael no pfo he pe, "Ni

kohibvuo ayi suloe?" Jisu no pfo he

ochu kola pe, "Philip no ni yi kulo

komo dzu nino chidobu phi kobu chino,

ai ni yi ne."

49 Nathanael no pfo he pe, "Rabbi,

Ni Oramei Napfoto-o sue! Ni Israel mei

movuo sue!"

50 Jisu no pfo he pe, "Ai no ni yi

chidobu phi no neloe tto kape vano ni

lochichulo wo? Ni hidzuno choho kaji

nepu lenhie!" 51 Ea pfo no pfo he pe,

"Kochuchuso ai no nile he pewe, nile no

rache su hrokhei towo, rachevomei no

Omei Napfoto-o vano takro takhruwo

kocho nele."

Cana leno nathu kocho

/2 Chithu kosu kochu nisu Galilee Ie

Cana inu leno nathu kocho kali

kade, ea Jisu pfu-e lole su bue, 2 ea Jisu

yi-e pfo thetamei nopu kuwo vuloe.

3 Drakha zhe khralo hroli-e Jisu pfu no

pfo he pe, "Pfole drakha zhe hotie."

4 Ea Jisu no lopei he pe, "Nitopei,

ni ayi peno adei moso leto noe? A chilu

su vutu monhie."

5 Pfo pfu no chileimei he pe, "Pfo

no kape thopfu su solo."

6 Jihudimei zhe mothu koso duno

tto Galon makei mo-e shia kolo otu liki

choro lohe su bue. 7 Jisu no pfole he

pe, "Liki khru ti odzu lotho phrolo."



Ea pfole no liki khru su kongu he

khru kotu lotho phropie. 8 Pfo no

pfole he pe, "Ichuo kotuko lolowo,

kaveile mochokapio he pfoko pio."

Suduno pfole no pfoko pie. 9 Kaveile

mochokapio no odzu su mochu khie

drakha zhe kotie, ea hihi adei chino

vue ticho sumoe (Odzu lokotho mei

suno suwo bu-e) ea kaveile mochokapio

no nathu kocho-o su kusawo kolowo,

10 pfo he pe, "Omei thopfu no drakha

zhe kazhi no kheipi reiwo-a omeikhru

no shofu telo tili zhilo komo no

kheipiwe, ana niwoli icho kotua kazhi

suno kheipiwo butie." n Jisu no Galilee

le Cana inu leno amashi karei na

hi sopie, ea pfo kokhro kava hi

manepie, sutoko pfo thetamei no pfo yi

lochichulotie.

12 Hithehi pfo no pfo pfu, pfo

pinoumei ea pfo thetamei yi sawo

Capernaum le krota tie, ea chithu

kodzuko lole achetie.

Jisu no rakothochi le tae

13 Jihudimei kolu kolo nih su kanhi

tie, suduno Jisu no Jerusalem le khru

tatie. 14 Rakothochi leno otu phodu,

kolatu, rahu zhuwo, ea peisha kolawo

ohri sowo kobu su pfo no nelotie,

15 Ea orei no suda solowo pfo no

kolatu, otu phodukhru su rakothochi

leno hulawotie; ea pfo no kasha kalimei

peisha khru su sopho mara moro

leivvotie, ea pfole tebel su phelao tie.

16 Ea rahu kozhumei he pe, "Hikhru hi

pfo tatuo, nile no a Pfo chi hi ohri koso

chi mosole moe." 17 Pfo thetamei no

achichu larule rukoto, "Ni chi yi duno

ole kono suno ayi omi no koro sole."

ticho su matei lotie.



18 Sutolie Jihudimei no pfo he pe,

"Nino hihi koso vano ihe adei amashi

somanepi koru bue? 19 Jisu no pfole

he pe, "Rakothochi hi somoho leiwo,

ea ai no chithu kosu le no sothu

pile." 20 Suthesu Jihudimei no pe,

"Rakothochi hi koso mopfo reipadei

choro-o lotie, ea nino chithu kosu

leno sopilo suwo?" 21 Ana pfowoli pfo

pfuphe rakothochi na vano pewo-a sue.

22 Suduno pfo no kathi theno hrithu

kolo the, pfo no kape su pfo thetamei

no mateilotie; ea pfole no achichu laru

lekhi ea Jisu no kape su lochichu lotie.

Ojiphemei zhe Jisu no kosu

23 Jisu no Jerusalem leno kolu kolo

nih mani kocho chi, pfo no amashi

koso nelowo omei paji no pfo zhu leno

lochichuloe; 24 ana Jisu no pfole yi

lochichu moe, 25 adei teli pfo no omei

thopfu yi suwe. Omei kali kona pfole

vano pfo he kape motsu hoe, adei teli

omei lelehi adei bue ticho su pfo no

suwe.

Jisu ea Nicodemus

/3 Pharisee mei mule ozhu

Nicodemus ticho Jihudimei

achithemei kali bue. 2 Omei hina

hino chikhri no pfo he vu pe, "Rabbi,

ni Oramei heno kovu modokapimei

kalie ticho ino suwe; adei teli Oramei

no pfo yi sti sawo lei moli nino koso

amashi ti omei kali kona solo hroe."

3 Jisu no pfo he ochu kola pepie,

"Kochuchuso, ai no nihe pewe, omei

katako mono krilo moli, pfo no Oramei

Movuji su nelo hroe."



4 Nicodemus no pfo he pe,

"Kohibvuo omei kali no pfo kotsu koto

theno mono lole? Pfo no pfo pfu pfule

lokrilowo mono lo suwo?"

5 Jisu no ochu kola pe,

"Kochuchuso, ai no nihe pewe,

omei katako odzu leno ea Raku leno

monolo moli pfo no Oramei Movuji Ie

lolo hroe. 6 Oso hepo no amono su oso

sue, ea Raku hepo no amono su Raku

sue. 7 Ai no nihe kape su okhru prasho,

Nino mono krilo moli shie. 8 Chikhrei

no alia mohru kanipo mohru vuwe, ea

nino okhu su chowe, ana nino susu

kopo no vue mo-e kole tae ticho su

moe; Raku hepo no amono mei su

subvue."

9 Nicodemus no pfo he pe, "Hikhru

hi kohibvuo pra lole?"

10 Jisu no pfo chu kola pe, "Ni

Israelmei modokapi mei kali sowo hihi

sumowo? 11 Ai no kochuchuso nihe

pewe, ino kosu su pewe, ea i nhei no

kane su shakhi sowe, ana ino shakhi

koso su nile no pfopi boe. 12 Ai no

nile he ojhiphe zhi kape su lochichu

moli, adei doso rache zhi su pekhili nile

no lochichulo le? 13 Omei Napfoto-o,

rache no kokro-o sumo omei kali kono

rache khru moe."

14 Moses no oru leno khenho pfo

kolathu kocho subvuo, Omei Napfoto-o

su pfo kolathu le, 15 sutoko pfo yi

lochichu kolomei suno chisa kahri su

nelole. 16 Oramei no ojiphe yi leshishu

kocho duno pfo Napfoto pfolio su pie,

sutowo omei katako pfo yi lochichu

kolo mei sti mohowo mo, chisa kahri su



neloe. 17 Oramei no Onapfoto-o molevu

ojiphe yi ochu kakri koru duno moe,

ana pfo vano ojiphe yi kolulo koru

dunoe.

18 Pfo yi lochichu kolomei suoli

ochu kakri chomoe, ana lochichu komo

mei suoli ochu kakri piwotie, adei teli

pfo no Oramei Napfoto pfolio zhu leno

lochichu moe. 19 Ea ochu kakri kocho

sti hihie, suoli kava suno ojiphe vutie,

ea ojiphemei no kava su dzuno kozu yi

su leshitie, adei teli pfole ovo khru suno

kashi dunoe. 20 Omei kata ko kashi koso

mei no kava yi su ne karae, mo-e kava Ie

pra chomoe, sutoko pfo vo su mosupi

mo koru dunoe. 21 Ana achichu koso

mei suoli kava le pralo we, subvuo pfo

no koso ovo su Oramei zhi leno sowe

ticho su mosu mane tepilo koru dunoe.

Jisu ea John

22 Hithe hi Jisu ea pfo thetamei no

Judea chiji le tatie, ea pfo no pfole

yi sawo lole su achetiwo baptize sopie.

23 John-e Salim kanhi he Aenon leno

baptize sopiwo bue, adei teli lohe su

odzu paji koso bue; ea omei khru

vuwo baptize sopie. 24 Adei teli John yi

nhukha le tholo monhie.

25 John thetamei ea Jihudi mei kali

mothu koso vano kazhipra lotie. 26 Ea

pfole no John he tavu pe, "Rabbi,

Jordan lepo do no ni yi akua kobuo, ni

no pfo vano shakhi sokowo-o ti hile no

baptize sopiwo butie, ea omei thopfu

no pfo he vuta-e!"

27 John no ochu kola pe, "Omei

kali ko rache no pfo yi su pimoli choho

kaliko nelo hroe. 28 Nile no ai no kape



su shakhi sowe, suoli, 'Ai Khrista suoli

moe, ana pfo dzu reiwo ayi mole vue.'

29 Nhikorupei yi sawo kobu na suno

nathu koruo sue, ana nathukoruo kasa

suno opu heno alawo chakriwo buwe,

ea nathukoruo khu su cholowo asawe.

Hidu hino a asa su alichu tie. Pfo

woli puprale, ana ai woli khei krole."

Rache no kovuo su

31 Rache no kovuo suno thopfu

dzuno jie. Ojiphi leno kovuo suoli

ojiphi le zhie ea pfo no ojiphile zhi vano

pewe, ana rache no kovuo suno thopfu

pile choe. 32 Pfo no kane ea kocho su

pfo no shakhi sowe, ana pfo shakhi su

omei no pfopi moe. 33 Pfo shakhi pfo

kolo mei suoli Oramei hi kochue tto seal

dapfulo tiwe. 34 Oramei no mole kovuo

suli Oramei chupe su pewe, adei teli

Oramei no pfo yi su alichuwo pfo Raku

su piwe. 35 Opfo no Onapfoto-o su

leshie, ea pfo bale sukhi choho thopfu

su piwotie. 36 Onapfoto-o mole kolomei

su chisa kahri neloe; Onapfoto-o chu zu

komomei suoli kahri su nele moe, ana

Oramei rakoro su pfo pile bue.

Jisu ea Samaria mei pfu

/4 Jisu no John dzuno thetamei

sakokro lowo baptize sopiwe tto

Pharise mei no cholotie ticho Lipeo no

sulowo, (2 Jisu woli pfo alia baptize sopi

moe ana pfo thetamei no a sue), 3 pfo

no Judea leno tamara pfo Galilee le

vukritie. 4 Pfo no Samaria leno tathota

moli shitie.

5 Suduno pfo no Samaria inu Ie

Sychar ticho bu Jacob no pfo napfoto

Joseph he kapi odo kanhi hesu vutie.



6 Suhe su Jacob dzukhe bue, ea Jisu

no azhiwo liji kata vano mazhe tiwo

dzukhe pu hesu totu bulotie. Suchisu

chihra majitie.

7 Suhe suno Samaria mei pfu kali

odzu pfu leto vue. Jisu no lopei he pe,

"Ayi odzuko machio." (8 Pfo thetamei

su inu leno koto kosho hru tatie.)

9 Samaria pfupei no pfo he pe,

"Ni su Jihudimei kali sowo adei doso

Samaria mei pfu, ahe no odzu kho

Chile?" (Jihudunei no Samarjamei likha

ma chomoe).

10 Jisu no lopei he pe, "Ni no

Oramei phro su suoli ea nihe no, 'Ayi

odzu machio' tto kokhona su athe ticho

suoli ni no pfo heno khole, ea pfo no ni

yi kahri dzu su pile." 11 Nitopei no pfo

he pe, "Kajio, ni he choho no lokoru

ko hoe, ea dzukhe su athoe, ea ni adei

chino kahri dzu su nelole? 12 Iyi dzukhe

sopiwo pfo alia, pfo napfoto khrumei

ea pfo tu moru yi-a machi kochuo,

ipfo-ipe Jacob dzuno ni jipuwo?"

13 Jisu no lopei he pe, "Omei katako

odzu hi chikolo mei su charipule, 14 ana

ai no pikoru odzu chikolo mei suoli

chari pulemoe; ano ai no pfo he kapi

odzu stino dzula solowo chisa kahri dzu

su pepra lole."

15 Nitopei no pfo he pe, "Kajio, ai

no charipu mo, mo-e heno tavu pfupu

mo koru duno odzu su ayi pio."

16 Jisu no lopei he pe, "Tavu ni

chow yi kulowo he vuo". 17 Nitopei no

pfo he ochu kola pe, "A chow hoe."

Jisu no lopei he pe, "Ni no a chow



hoe tto kapeti mache, 18 adei teli ni

pfotomei pongo chi vuwotie, ea ichu

nino sawo kobu na hi ni chow moe, tto

kape hi kochuchu no pewe." 19 Nitopei

no pfo he pe, "Kajio, ni rachupemei

kali tto ai no mochowe. 20 Ipfo-ipe no

ojipfoki va hino ora thowe; ea nile no

kape woli Jerusalem leno omei khru no

ora thole."

21 Jisu no lopei he pe, "Nitopei, ayi

lochichulo, omei no Opfo yi oji pfoki

hiva hino thokomo mo-e Jerusalem

leno thokomo chilu vule. 22 Nile no

sukomo-o yi su thowe, iwoli sukowoyi

thowe, adei teli kokhei kolu kocho su

Jihudi mei heno vue. 23 Ana achichu

rakothomei suno Opfo yi su raku leno

ea achichu leno thole ticho chilu su

vue tie, ea susu ichu hie. Adei teli

Opfo no pfo yi hibvuo kotho hi phowe.

24 Oramei hi Raku koe, ea pfo yi

kothomei suno raku leno ea achichu

leno thole." Nitopei no pfo he pe,

"Messiah, (Khrista tto koku-o) su vu-e

tie ticho ai no suwe; pfo no kovu chisu

pfo no ihe choho thopfu mane pile."

26 Jisu no lopei he pe, "Ni yi kakrio

kobuo ai hi lona sue."

27 Suthesu pfo thetamei vutie, Pfo

no nitomei kali yi kophrowo chotie

tto pfole no okhru pratie. Ana omei

kali kona, "Ni adei dzupawe?" mo-e,

"Ni adei sowo lopei yi kakriwe?" tto

anomoe.

28 Suthesu nitopei no pfo dzu likho

su kheikhitowo inu bvuji le tavu omei he

petie, 29 "Ai no koso thopfu pekapimei

kali butie, tavu koleirao! Hihi Khrista

su mosa?" 30 Sutowo pfole no inu bvuji

leno tapra pfo he vutatie.



31 Suthesu Ihetamei no pfo he pe,

"Rabbi, choho tolo." 32 Ana pfo

no pfole he pe, "Nile no sukomo

koto-kosho tokoru ahe bue."

33 Suduno thetamei no kanako he

pe, "Kamei kono pfo yi koto kosho pfo

vupiwotiwo?"

34 Jisu no pfole he pe, "A koto

kosho su ayi mole kovuo pfo dzu

pa koso, ea pfo vo somochu kocho

sue." 35 Nile no, 'Okhro padei buli

iche chutile tto pewo mowo?' Ai no

nile he pewe, nile nhei hruthu khio,

ea iche ichu koru odo mipra kowo Hi

kolei khio. 36 Odo kavao suno ovothli

nilowe, ea chisa kahri otho su kodzu

Ibwe, sutowo mati kovuo ea kavao su

asa azhuwe. 37 Adei teli hibvuo kape hi

kochuchue, 'Omei kali no mati vule, ea

omei kali no ichu le.' 38 Nile no somo

kakrimei no sokowo su nile yi no ichulo

tto ai no matae, ea nile-a pfole no koso

zhele su lo azhu lotie."

39 Inu stile su Samaria mei paji no

nitopei no, "Ai no koso thopfu su pfo

no pepie" tto kape vano lochichu lotie'.

40 Suduno Samaria lernei no pfole he

tavu pfo yi no pfole yi sawo achetio tto

kutie; ea pfo no lole su chithu kahei

achetie.

41 Ea omei paji no pfo chupe vano

lochichu lotie. 42 Pfole no nitopei he pe,

"Ino lochichu kocho hi ni chupe vano

motie, ana i-alia cholotie, ea kochuchu

so hihi ojiphemei yi kolu kapi Lipeo sue

ticho ino sulotie."

Jisu no Office le pikochomei napfoto



kali yi somazhipie

43 Chithu kahei thesu pfo no Galilee

le mara tatie. 44 Adei teli pfo alia pe,

"Rachupemei kali yi alia inu lemei no

itsumokhropi chomoe. 45 Suduno pfo

no Galilee le kovu chi Galilee lemei no

pfo yi asawo saloe, adei teli pfole no

Jerusalem le onih chi vulowo lole no

pfo no koso thopfu su neloe.

46 Suthesu pfo no Galilee le Cana

inu leno odzu no drakha zhe sokapi Ie

su tavulo krie. Ea Capernaum le office

le pikochomei napfoto kali lishiwo bue.

47 Pfo no Jisu su Judea leno Galilee

le vulo-e ticho sulowo pfo no Jisu he

vu pfo napfoto-o tavu somazhipio tto

khotie, adei teli lona su thino lo-e tie.

48 Jisu no suduno pfo he pe, "Nile no

amashi koso ea okhru kapra nemoli nile

no lochichu lemoe."

49 Office le pikocho-o no pfo he pe,

"Kajio, a nato thikomo leno takropio."

50 Jisu no pfo he pe, "Tao ni

napfoto-o su hrilole!"

Jisu no pfo he kape chupe su

lona no lochichu lowo tatie. 51 Pfo no

takowochi lijikhru no pfo chileimei no

pfo yi kadewo, pfo napfoto-o su hrilo

tie tto petie.

52 Suduno pfo no pfole heno adei

koso phachino zhipratie tto anoe, ea

pfole no pfo he pe, "Idu chihra baji kali

phachino raki akheikrotie." 53 Jisu no

pfo he kape, "Nina pfoto-o su hrilole"

tto kape chilu bve suno tikocho opfo no

suwe; suduno pfo ea chihe lemei thopfu



no lochichu lotie.

54 Jisu no Judea leno Galilee le

vukolo the hihi no ale kahei kochu

amashi koso sue.

